
তথ্যবিবরণী                                                                                                           নম্বর: ১০০৫
নতুন প্রজন্মকে মুক্তিযুদ্ধের চেতনায় গড়তে চলচ্চিত্রের ভূমিকা অনবদ্য
                                                   -- তথ্য ও সম্প্রচার মন্ত্রী
ঢাকা, ২৬ ফাল্গুন (১১ মার্চ) :     

নতুন প্রজন্মকে মুক্তিযুদ্ধের চেতনায় গড়ে তুলতে হবে এবং এজন্য চলচ্চিত্রের ভূমিকাকে অনবদ্য বলেছেন, তথ্য ও সম্প্রচার মন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহ্‌মুদ।
আজ রাজধানীর আগারগাঁওয়ে মুক্তিযুদ্ধ জাদুঘর আয়োজিত মুক্তি ও মানবাধিকার বিষয়ক প্রামাণ্যচিত্র উৎসব- দশম লিবারেশন ডকফেস্ট উদ্বোধনী অনুষ্ঠানে প্রধান অতিথির বক্তব্যে মন্ত্রী একথা বলেন। অনুষ্ঠানে মুক্তিযুদ্ধ জাদুঘরের ট্রাস্টি ও সাবেক মন্ত্রী আসাদুজ্জামান নূর এমপি বিশেষ অতিথি এবং উৎসব পরিচালক তারেক আহমেদ স্বাগত বক্তব্য রাখেন। 
মন্ত্রী বলেন, এ উৎসবের বিষয় হচ্ছে মুক্তিযুদ্ধ ও মানবাধিকার। আমাদের মতো এত প্রাণের বিনিময়ে, এত রক্তক্ষয়ী সংগ্রামের মধ্য দিয়ে সব দেশ স্বাধীনতা অর্জন করেনি। জাতির পিতা বঙ্গবন্ধু শেখ মুজিবুর রহমানের নেতৃত্বে স্বাধীনতা সংগ্রাম এবং মুক্তিযুদ্ধের মধ্য দিয়ে আমাদের স্বাধীনতা অর্জন যুগে যুগে পৃথিবীর ইতিহাসে, মানব সভ্যতার ইতিহাসে মুক্তিকামী মানুষের জন্য একটি উদাহরণ।
জীবনমুখী শর্টফিল্ম বাড়ছে এবং সেগুলোর বার্তা বর্তমান প্রজন্মকে সমাজ পরিবর্তনে উৎসাহ দিতে ভূমিকা রাখতে পারে উল্লেখ করে মন্ত্রী মুক্তিযুদ্ধ জাদুঘরের এবারের আয়োজনে বিশ্বের ১৯৬টি দেশ থেকে জমা ২১ শতাধিক ছবি থেকে ৪০টি দেশের ১৪০টি ছবি প্রদর্শন আয়োজনের প্রশংসা করেন। 
অনুষ্ঠান শেষে সাংবাদিকদের এক প্রশ্নের জবাবে হাছান মাহ্‌মুদ বলেন, সরকার যেভাবে ইউক্রেন থেকে নাবিকদের দেশে ফিরিয়ে এনেছে তা অভাবনীয়। এজন্য ফিরে আসা নাবিকরা ও তাদের পরিবারবর্গ সরকারকে কৃতজ্ঞতা জানিয়েছেন। একইসাথে নিহত নাবিক হাদিসুর রহমানের মরদেহ ফিরিয়ে আনার সব ব্যবস্থাও নিয়েছে সরকার। ‘আমরা তার আত্মার শান্তি কামনা করি ও শোকাহত পরিবারের প্রতি গভীর সমবেদনা জানাই।’ অনেক দেশ তাদের নাগরিকদের নিরাপদ স্থানে সরিয়ে নিতে না পারার অভিযোগ উঠেছে, অনেক দেশের নাগরিকদের ৬০ কিলোমিটার পর্যন্ত হেঁটে যেতে হয়েছে, উল্লেখ করেন তিনি। 
সাংবাদিকদের অপর এক প্রশ্নের জবাবে মন্ত্রী বলেন, ভারতীয় যে অভিনয়শিল্পী দলকে ভিসা দেয়া হয়, তাদের একজন ছিলেন সানি লিওন। কিন্তু তার সানি লিওন নামটি গোপন করে মার্কিন নাগরিক পরিচয়ে আবেদন করা হয়েছিল। এভাবে পরিচয় গোপন করে অনুমতি নেওয়া আইনবহির্ভূত। এটি যখন মন্ত্রণালয়ের নজরে আসে, তখন তার বাংলাদেশে আসার অনুমতি বাতিল করা হয়।
সাংবাদিকরা এসময় বিএনপি মহাসচিবের মন্তব্য 'দেশের জিডিপি প্রবৃদ্ধি ভুয়া' মন্তব্য নিয়ে প্রশ্ন করলে মন্ত্রী বলেন, দেশের জিডিপি যে ভারতকে ছাড়িয়েছে, তা আইএমএফ (আন্তর্জাতিক অর্থ তহবিল) স্বীকৃত। মির্জা ফখরুল সাহেবরা চান না দেশের অগ্রগতি হোক। তারা চান দেশের মানুষ দরিদ্র থাকুক। দেশের অগ্রগতিতে তাদের গাত্রদাহ হয়।   

#

আকরাম/সাহেলা/রফিকুল/সেলিম/২০২২/২১২০ ঘণ্টা
তথ্যবিবরণী                                                                                                              নম্বর :  ১০০৪
ঢাকায় এফএওর আঞ্চলিক সম্মেলন শেষ

বাংলাদেশ পরবর্তী দু’বছরের জন্য এপিআরসির সভাপতি নির্বাচিত                                                                                                
ঢাকা, ২৬ ফাল্গুন (১১ মার্চ) :  

বাংলাদেশে প্রথমবারের মতো আয়োজিত জাতিসংঘের খাদ্য ও কৃষি সংস্থার (এফএও) চার দিনব্যাপী ৩৬তম এশিয়া-প্যাসিফিক আঞ্চলিক সম্মেলন (এপিআরসি) আজ শেষ হয়েছে। কৃষি মন্ত্রণালয় এ সম্মেলনের আয়োজন করে। এ সম্মেলনে ডিজিটাল হাব স্থাপন, গবেষণার জন্য বিশেষ ফান্ড গঠন, সবুজায়ন বৃদ্ধি, জলবায়ুসহনশীল কৃষি, টেকসই কৃষিখাদ্য ব্যবস্থা গড়ে তোলা এবং মানুষ, প্রাণি ও পরিবেশের স্বাস্থ্যকে সমান গুরুত্ব ও আন্তনির্ভরশীল হিসেবে বিবেচনা করে ওয়ান হেলথ অ্যাপ্রোচকে অগ্রাধিকার দিয়ে চূড়ান্ত রিপোর্ট গ্রহণ করেছে এপিআরসির সদস্য ৪৬টি দেশ।

আজ ঢাকায় হোটেল ইন্টারকন্টিনেন্টালে সম্মেলন শেষে সাংবাদিকদের সাথে মতবিনিময়কালে কৃষিমন্ত্রী ড. মোঃ আব্দুর রাজ্জাক এসব কথা বলেন। খাদ্যমন্ত্রী সাধন চন্দ্র মজুমদার, কৃষিসচিব মোঃ সায়েদুল ইসলাম ও খাদ্য সচিব নাজমানারা খানুম এ সময় উপস্থিত ছিলেন। সম্মেলনে বাংলাদেশ পরবর্তী দু’বছরের জন্য এপিআরসির সভাপতি নির্বাচিত হয়েছে। পরবর্তী ৩৭তম এপিআরসি সম্মেলন শ্রীলংকায় অনুষ্ঠিত হবে।

কৃষিমন্ত্রী বলেন, জলবায়ু পরিবর্তনের নেতিবাচক প্রভাব ইতোমধ্যে শুরু হয়েছে। আমরা যেরকমটা ভেবেছিলাম, তার চেয়ে বেশি প্রভাব পড়ছে। মানবজীবনের সবকিছুকেই এটি প্রভাবিত করবে, তবে সবচেয়ে বেশি ক্ষতিগ্রস্ত হবে কৃষি। আর কোভিডের প্রভাবে এ অঞ্চলের কৃষি, খাদ্য ও অর্থনীতিতে প্রভাব ফেলেছে। সারের উৎপাদন কমে গেছে। এই সম্মেলনে অংশগ্রহণকারী দেশগুলো এ ব্যাপারে তাদের উদ্বেগ প্রকাশ করেছে। মালদ্বীপ তাদের অস্থিত্ব বিলীন হওয়ার আশঙ্কা প্রকাশ করেছে।  

মন্ত্রী জানান, এ অবস্থায়, জলবায়ুর বিরূপ প্রভাব ও কোভিড মোকাবিলা করে টেকসই কৃষিখাদ্য ব্যবস্থা গড়ে তুলতে গবেষণার মাধ্যমে ফসলের নতুন জাত ও প্রযুক্তি উদ্ভাবন এবং তা সম্প্রসারণে একসাথে কাজ করার কথা রিপোর্টে বলা হয়েছে। এখানে এফএও’র বিরাট ভূমিকা রয়েছে।

কৃষিতে গবেষণা ও উদ্ভাবনের জন্য একটি ‘বিশেষ ফান্ড’ গঠনের জন্য বাংলাদেশের প্রধানমন্ত্রী শেখ হাসিনা প্রস্তাব দিয়েছিলেন। এ সম্মেলনে এটিকে চূড়ান্ত রিপোর্টের মধ্যে গ্রহণ করা হয়েছে বলে কৃষিমন্ত্রী জানান। 

কৃষিমন্ত্রী বলেন, এ সম্মেলনে ডিজিটালাইজড কৃষি গুরুত্ব পাচ্ছে। বাংলাদেশ এ অঞ্চলের দেশগুলোর জন্য এফএওকে একটি ‘ডিজিটাল হাব’ স্থাপনের প্রস্তাব দিয়েছিল, সকল দেশ এটি গ্রহণ করেছে। ডিজিটাল হাবে ৪৬টি দেশের কৃষিপ্রযুক্তি ও উদ্ভাবনী তথ্যসমৃদ্ধ থাকবে, যাতে সকলদেশ উপকৃত হতে পারে। জাপানের উদাহরণ তুলে মন্ত্রী বলেন, জাপান কৃষিতে ড্রোন, রোবট ব্যবহার বা প্রিসিশন কৃষি করছে। 

কৃষিমন্ত্রী জানান, মানুষ, প্রাণি ও পরিবেশের স্বাস্থ্য রক্ষায় ‘ওয়ান হেলথ অ্যাপ্রোচ’ গ্রহণ করা হয়েছে। ওয়ান হেলথ অ্যাপ্রোচে গড়ে তুলতে অগ্রাধিকার চিহ্নিত করে রিপোর্ট চূড়ান্ত করা হয়। জুনোটিক বা প্রাণী থেকে মানুষে সংক্রমিত রোগের প্রকোপ দিনদিন বেড়ে চলেছে। চলমান কোভিড এর অন্যতম উদাহরণ। এ অবস্থায় এ অঞ্চলে ওয়ান হেলথ অ্যাপ্রোচ গড়ে তুলতে সম্মত হয়েছে দেশগুলো।

ভালো পরিবেশেই শুধু ভালো জীবনযাপন করা সম্ভব উল্লেখ করে ড. আব্দুর রাজ্জাক আরো বলেন, এশিয়া প্যাসিফিকে যে খাদ্য যতটা পাওয়া যাচ্ছে সেটা যেন নিরাপদ এবং পুষ্টিকর হয়-সেটা নিশ্চিত করতে সকল দেশ একমত রয়েছে। 

কৃষিমন্ত্রী বলেন, অত্যন্ত সফলতার সাথে সম্মেলন আয়োজনের জন্য সদস্য দেশসমূহ বাংলাদেশের ভূয়সী প্রশংসা করেছে। তারা বাংলাদেশের সক্ষমতা দেখে আশ্চর্যান্বিত হয়েছে।

#

কামরুল/সাহেলা/রাহাত/এনায়েত/মোশারফ/রফিকুল/সেলিম/২০২২/২০৪০ ঘণ্টা
তথ্যবিবরণী









    নম্বর : ১০০৩  

বান্দরবানকে শিক্ষাবান্ধব নগরী হিসেবে গড়ে তোলা হবে

                                --পার্বত্য চট্টগ্রাম বিষয়ক মন্ত্রী
বান্দরবান, ২৬ ফাল্গুন (১১ মার্চ) :

  

পার্বত্য চট্টগ্রাম বিষয়ক মন্ত্রী বীর বাহাদুর উশৈসিং বলেছেন, বান্দরবানকে শিক্ষা নগরী হিসেবে গড়ে তোলা হবে। পার্বত্য জেলার পিছিয়ে পড়া শিক্ষার্থীদের উন্নত শিক্ষা নিশ্চিত করতে বর্তমান আওয়ামী লীগ সরকার কাজ করে যাচ্ছে। বিভিন্ন স্কুল-কলেজ, বিশ্ববিদ্যালয় প্রতিষ্ঠা করে শিক্ষার হার বৃদ্ধিতে সরকার বিশেষ গুরুত্বারোপ করেছে।
 

আজ বান্দরবান স্টুডেন্টস এসোসিয়েশন আয়োজিত বিভিন্ন বিশ্ববিদ্যালয়ে ভর্তি হওয়া শিক্ষার্থীদের নবীনবরণ  অনুষ্ঠানে প্রধান অতিথির বক্তৃতাকালে এসব কথা বলেন পার্বত্য চট্টগ্রাম বিষয়ক মন্ত্রী। 
 

এসময় মন্ত্রী আরো বলেন, পার্বত্য এলাকার শিক্ষার্থীদের উন্নত শিক্ষা নিশ্চিতের লক্ষ্যে বান্দরবানে ১১টি কলেজ ও ১টি বেসরকারি বিশ্ববিদ্যালয় স্থাপন করা হয়েছে। তিনি বলেন, বান্দরবানের যেসব শিক্ষার্থী দেশে ও বিশ্বের বিভিন্ন দেশে পড়ালেখা করছে তাদের কল্যাণের জন্য পার্বত্য চট্টগ্রাম বিষয়ক মন্ত্রণালয়, পার্বত্য জেলা পরিষদ, পার্বত্য চট্টগ্রাম উন্নয়ন বোর্ডসহ বিভিন্ন সংস্থা সহযোগিতা করছে, যা আগামীতেও অব্যাহত থাকবে। 
 

এসময় নতুন শিক্ষার্থীদের ফুল দিয়ে বরণ করা হয় এবং মুজিববর্ষ  উপলক্ষ্যে বান্দরবান স্টুডেন্টস এসোসিয়েশন এর শৈলশলী নামের ম্যাগাজিনের মোড়ক উন্মোচন করেন মন্ত্রী। 
 

অনুষ্ঠানে বান্দরবান পৌরসভার মেয়র মোহাম্মদ ইসলাম বেবী, চট্টগ্রাম বিশ্ববিদ্যালয়ের সহকারী অধ্যাপক কাজী তাসলিমা নাসরিন,  জেলা পরিষদের সদস্য লক্ষীপদ দাশ, মোজাম্মেল হক বাহাদুর, কাঞ্চন জয় তংচঙ্গা, বান্দরবান স্টুডেন্টস এসোসিয়েশনের সভাপতি পুলু মারমাসহ অন্যান্যরা উপস্থিত ছিলেন। 
 

#
 

নাছির/রাহাত/এনায়েত/মোশারফ/শামীম/২০২২/১৯৪৫ঘণ্টা 
তথ্যবিবরণী









    নম্বর : ১০০২ 

সারা বিশ্বেই বেড়েছে নিত্যপণ্যের দাম, নিয়ন্ত্রণের চেষ্টা করছে সরকার

                                                       --- স্থানীয় সরকার মন্ত্রী

কুমিল্লা, ২৬ ফাল্গুন (১১ মার্চ) :

 বৈশ্বিক প্রেক্ষাপটের কারণে নিত্যপ্রয়োজনীয় পণ্যের দাম শুধু বাংলাদেশ নয় বিশ্বের অন্যান্য দেশেও বৃদ্ধি পেয়েছে বলে জানিয়েছেন স্থানীয় সরকার মন্ত্রী মোঃ তাজুল ইসলাম। সরকার সাধারণ মানুষের কথা চিন্তা করে নিত্যপ্রয়োজনীয় জিনিসপত্রের মূল্য নিয়ন্ত্রণের চেষ্টা করছে বলেও জানান তিনি।

 
আজ কুমিল্লায় প্রস্তাবিত শেখ কামাল ক্রীড়া পল্লীতে বাংলাদেশের স্বাধীনতা ও বিজয়ের ৫০ বছরপূর্তিতে বাংলাদেশ ইয়ুথ ক্যাডেট ফোরাম (বিওয়াইসিএফ) এক্স ক্যাডেট ক্যাম্প-২০২২ এর উদ্বোধনী অনুষ্ঠান শেষে সাংবাদিকদের প্রশ্নের উত্তরে মন্ত্রী একথা জানান।

 
স্থানীয় সরকার মন্ত্রী বলেন, করোনা মহামারির কারণে অনেক শিল্প-কলকারখানায় উৎপাদন হ্রাস পেয়েছে। যোগাযোগ ব্যবস্থা বন্ধ ছিলো, জ্বালানি তেলের দাম রেকর্ড পরিমাণ বৃদ্ধি পেয়েছে। ভারত, চীন, ইংল্যান্ড, সিঙ্গাপুরসহ বিশ্বের প্রায় সকল দেশে দ্রব্যমূল্য বৃদ্ধি পেয়েছে। এছাড়া রাশিয়া-ইউক্রেন যুদ্ধের প্রভাবও পড়েছে বিশ্ব বাজারে। বাংলাদেশ বিচ্ছিন্ন কোনো দেশ নয়। যার ফলশ্রুতিতে দেশেও নিত্যপ্রয়োজনীয় জিনিসপত্রের মূল্য কিছুটা বৃদ্ধি পেয়েছে।

মন্ত্রী বলেন, ইচ্ছে করলেই হঠাৎ করে সব পণ্যের দাম কমানো সম্ভব নয়। তারপরেও সাধারণ মানুষের কথা চিন্তা করে নিত্যপ্রয়োজনীয় জিনিসের দাম সহনীয় পর্যায়ে রাখার চেষ্টা করছে সরকার। তিনি বলেন, আমদানিকৃত নিত্যপ্রয়োজনীয় পণ্যের উপর শুল্ক হ্রাসের সিদ্ধান্ত গ্রহণ করা হয়েছে যাতে মানুষ কম মূল্যে ক্রয় করতে পারে।

 এ প্রসঙ্গে মোঃ তাজুল ইসলাম আরো বলেন, বর্তমানে মানুষের ক্রয়ক্ষমতা বৃদ্ধি পেয়েছে, মাথাপিছু আয়  বেড়েছে। সে হিসেবে পণ্যের চাহিদাও বেড়েছে, তাই মূল্যের ওপর প্রভাব পড়েছে। উৎপাদন খরচ বৃদ্ধি পাওয়ায় পণ্যের দাম বাড়ছে বলেও উল্লেখ করেন তিনি।

 
এর আগে এক্স ক্যাডেট ক্যাম্পের উদ্বোধন অনুষ্ঠানে প্রধান অতিথির বক্তব্যে মন্ত্রী বলেন, ন্যায়বিচার প্রতিষ্ঠা এবং সমাজ পরিবর্তনে ক্যাডেটরা ভূমিকা রাখতে পারে। উল্লেখ্য, দেশের ৪২ টি জেলা থেকে ৪০০ জন ক্যাডেট দুই দিনব্যাপী এই ক্যাম্পে অংশ নিচ্ছেন।

বিওয়াইসিএফ এর প্রতিষ্ঠাতা চেয়ারম্যান শাহ মজিবুল হকের সভাপতিত্বে অনুষ্ঠানে বিশেষ অতিথি হিসেবে উপস্থিত ছিলেন কুমিল্লা সিটি কর্পোরেশনের মেয়র মোঃ মনিরুল ইসলাম সাক্কু, জেলা প্রসাশক মোহাম্মদ কামরুল হাছান, পুলিশ সুপার ফারুক আহমেদ পিপিএম (বার), আদর্শ সদর উপজেলা চেয়ারম্যান এডভোকেট আমিনুল ইসলাম টুটুল।

#
হায়দার/রাহাত/এনায়েত/মোশারফ/শামীম/২০২২/১৯৪০ঘণ্টা
তথ্যবিবরণী                                                                                                                               নম্বর: ১০০০
কোভিড-১৯ সংক্রান্ত সর্বশেষ প্রতিবেদন 
ঢাকা, ২৬ ফাল্গুন (১১ মার্চ) :       

স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা ইনস্টিটিউট (আইইডিসিআর)-এর তথ্যানুযায়ী গতকাল বৃহস্পতিবার সকাল ৮টা থেকে আজ শুক্রবার সকাল ৮টা পর্যন্ত ২৪ ঘণ্টায় দেশে ২৫৭ জনের শরীরে করোনা সংক্রমণ পাওয়া গেছে। নমুনা পরীক্ষার বিপরীতে রোগী শনাক্তের হার ১ দশমিক ৮৬ শতাংশ। এ সময় ১৩ হাজার ৮০১ জনের নমুনা পরীক্ষা করা হয়েছে।    
গত ২৪ ঘণ্টায় মারা গেছেন ৫ জন। এ পর্যন্ত ২৯ হাজার ১০৫ জন করোনায় মৃত্যুবরণ করেছেন। করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৮ লাখ ৫৭ হাজার ৬৪৮ জন।

#

জাকির/রাহাত/মোশারফ/আব্বাস/২০২২/১৭১৩ ঘণ্টা

তথ্যবিবরণী                                                                                                                    নম্বর: ৯৯৯
তিনদেশের কৃষিমন্ত্রীর সাথে আব্দুর রাজ্জাকের বৈঠক
ঢাকা, ২৬ ফাল্গুন (১১ মার্চ) :        

ফিলিপাইন উন্নত মানের রপ্তানিযোগ্য আনারসের জাত এমডি-২, জি-নাইন কলা, ডেলমন চা এবং মাকাপুনো নারকেল উৎপাদনে বাংলাদেশকে সহযোগিতা করবে। এ বিষয়ে শিগগিরই বাংলাদেশ ও ফিলিপাইনের মধ্যে সমঝোতা স্মারক স্বাক্ষর হবে।
আজ ঢাকায় হোটেল ইন্টারকন্টিনেন্টালে খাদ্য ও কৃষি সংস্থার (এফএও) ৩৬তম এশিয়া-প্যাসিফিক আঞ্চলিক সম্মেলনের সমাপনী দিনের সেশন শুরুর আগে কৃষিমন্ত্রী ড. মো: আব্দুর রাজ্জাক এর সাথে ফিলিপাইনের কৃষিমন্ত্রী উইলিয়াম ডি. ডারের মধ্যে বৈঠকে এ বিষয়ে সিদ্ধান্ত হয়।

 বাংলাদেশ ইতোমধ্যে ফিলিপাইন থেকে এমডিটু জাতের ৩ লাখ আনারসের চারা এনে চাষ শুরু করেছে।
৪ লাখ চারা নিয়ে আসার প্রক্রিয়া চলছে। আগের চেয়ে আরো কম দামে ও সহজশর্তে এ জাতের আনারসের চারা বাংলাদেশকে দেয়ার কথা জানান ফিলিপাইনের কৃষিমন্ত্রী। এছাড়া, রপ্তানিযোগ্য সুস্বাদু জি- নাইন কলা, চা ও ধান চাষসহ কৃষিখাতে সহযোগিতা বাড়াতে সমঝোতা স্মারক সইয়ে সম্মত হন দুইমন্ত্রী।

ফিলিপাইনের কৃষিমন্ত্রী বলেন, বাংলাদেশের কৃষির উন্নয়নে প্রধানমন্ত্রী শেখ হাসিনার পলিটিকাল উইল অ্যান্ড কমিটমেন্ট খুবই প্রশংসনীয়। তাঁর নেতৃত্বে বাংলাদেশের কৃষি, অর্থনীতি ও মানবসম্পদ এখন শক্ত অবস্থানে আছে। কৃষিমন্ত্রী ড. আব্দুর রাজ্জাক বাংলাদেশ থেকে আমের জাত ও ব্রি উদ্ভাবিত উচ্চফলনশীল ব্রি ধান-৮৯ নেয়ার জন্য ফিলিপাইনকে আহ্বান জানান এবং ফিলিপাইনে গোল্ডেন রাইস চাষের অভিজ্ঞতা জানতে চান। ফিলিপাইনের মন্ত্রী জানান, তাদের অভিজ্ঞতা বাংলাদেশের সাথে বিনিময় করবে। 
শ্রীলংকার কৃষিমন্ত্রী বাংলাদেশে চা ও দারুচিনি রপ্তানি করে, বার্টার পদ্ধতিতে বাংলাদেশের আলু নেয়ার আগ্রহ প্রকাশ করেন। তিনি জানান, চীনের সাথে তাদের বার্টার সিস্টেম চালু আছে। 

এরপর লাওসের কৃষি উপমন্ত্রী থংপাথ ভংমানির সঙ্গে সাক্ষাৎ করেন কৃষিমন্ত্রী ড. আব্দুর রাজ্জাক। এসময় আপদকালীন চাল সংকট মোকাবিলায় লাওস থেকে আমদানি করার আগ্রহের কথা জানালে সহযোগিতার আশ্বাস দেন থংপাথ ভংমানি।

কৃষিসচিব মোঃ সায়েদুল ইসলাম ও অতিরিক্ত সচিব মোঃ রুহুল আমিন তালুকদার এসময় উপস্থিত ছিলেন।

           নম্বর : ৯৯৮
নারী উন্নয়ন ও ক্ষমতায়নে উজ্জ্বল দৃষ্টান্ত বাংলাদেশ

               

         -পানিসম্পদ উপমন্ত্রী
শরীয়তপুর, ২৬ ফাল্গুন (১১ মার্চ) :
পানি সম্পদ উপমন্ত্রী  এ কে এম এনামুল হক শামীম  বলেছেন, বাংলাদেশের নারীরা শুধু ব্যবসা-বাণিজ্যে নয়, শিল্প-সাহিত্য, খেলাধুলাসহ নানা ক্ষেত্রে বিশ্বজয় করছেন। বিশ্বে বাংলাদেশি নারীরা সম্মানের সঙ্গে এগিয়ে যাচ্ছেন। নারী উন্নয়নে প্রধানমন্ত্রী শেখ হাসিনা বিশেষ সুযোগ-সুবিধা দিয়েছেন। বিভিন্ন ক্ষেত্রে মেধা-প্রজ্ঞায় নারীরা সম্মাননা অর্জন করছেন। নারী উন্নয়ন ও ক্ষমতায়নের উজ্জ্বল দৃষ্টান্ত এখন বাংলাদেশ। 

বাংলাদেশের ইতিহাসে চারবার প্রধানমন্ত্রী হিসেবে দায়িত্ব পালন করছেন জাতির পিতা বঙ্গবন্ধু শেখ মুজিবুর রহমানের কন্যা শেখ হাসিনা। নারীর ক্ষমতায়নে অসামান্য অবদানের জন্য গ্লোবাল সামিট অভ্ উইমেনস লিডারশিপ অ্যাওয়ার্ড-সহ নানান পদকে ভূষিত হয়েছেন আমাদের প্রধানমন্ত্রী।

আজ শরীয়তপুরের নড়িয়া উপজেলা যুব মহিলা লীগের মতবিনিময় সভায় প্রধান অতিথির বক্তৃতাকালে তিনি এসব কথা বলেন।

এনামুল হক শামীম বলেন, প্রধানমন্ত্রী করোনাকালীন নারী উদ্যোক্তাদের জন্য প্রণোদনা প্রদানসহ নানা রকম সুবিধা সম্প্রসারিত করেছেন। নারীরা স্ব স্ব যোগ্যতায় এগিয়ে যাচ্ছেন। অর্থনৈতিকভাবে তারা শক্তিশালী ও সমাজ-পরিবারে বিশেষ ভূমিকা রাখছেন। আইন পেশা থেকে শুরু করে জনপ্রতিনিধিত্বে নারীরা বিশেষ সফলতায় এগিয়ে যাচ্ছেন। এসব শেখ হাসিনার কারণেই সম্ভব হয়েছে।

উপমন্ত্রী বলেন, দেশের নারী সমাজের উন্নয়ন ও ক্ষমতায়নে নজিরবিহীন দৃষ্টান্ত স্থাপন করেছেন প্রধানমন্ত্রী। তার আমলে সরকারের উচ্চ পর্যায় থেকে শুরু করে স্থানীয় প্রশাসন ও তৃণমূল পর্যন্ত নারীর ক্ষমতায়নের প্রসার ঘটেছে। বাংলাদেশের ইতিহাসে তিনিই প্রথম শিক্ষামন্ত্রী, শ্রম ও কর্মসংস্থান প্রতিমন্ত্রী ও মহিলা ও শিশু বিষয়ক প্রতিমন্ত্রী পদে নারীকে বসিয়েছেন। এর আগে স্বরাষ্ট্রমন্ত্রী, জনপ্রশাসন প্রতিমন্ত্রী ও পররাষ্ট্র মন্ত্রী পদে নারীদের জায়গা দিয়েছিলেন। তাঁর নেতৃত্বাধীন জাতীয় সংসদে প্রথম নারী সংসদ উপনেতা হয়েছেন। জাতীয় সংসদের স্পিকার পদে নারীকে বসিয়েছেন।

বাংলাদেশের নারীরা এখন এভারেস্ট জয় করে, বিমানের পাইলট হয়। সরকারি-বেসরকারি প্রতিষ্ঠান, আইনশৃঙ্খলা রক্ষাবাহিনীসহ সামরিক বাহিনীতে নারীদের অধিক অংশগ্রহণ এবং গুরুত্বপূর্ণ ও উচ্চ পদগুলোতে নারীদের নিয়োগ দিয়েছেন শেখ হাসিনা। বিশ্ববিদ্যালয়ের প্রথম নারী উপাচার্য, উচ্চ আদালতের বিচারপতি, নারীদের সেনাবাহিনীতে উচ্চ পদে তিনিই আসীন করেছেন। 

             নম্বর: ৯৯৭
ঢাকা-টরন্টো বিমান ফ্লাইট শুরু ২৬ মার্চ
          - বিমান প্রতিমন্ত্রী
ঢাকা, ২৬ ফাল্গুন (১১ মার্চ) : 

আগামী ২৬ মার্চ থেকে কানাডার টরন্টোতে বিমানের ফ্লাইট যাত্রা শরু হবে বলে জানিয়েছেন বেসামরিক বিমান পরিবহন ও পর্যটন প্রতিমন্ত্রী মোঃ মাহবুব আলী। তিনি বলেন, ঢাকা থেকে সরাসরি টরন্টোতে ফ্লাইট চালুর বিষয়ে কার্যক্রম অনেকটা চূড়ান্ত হয়েছে। 

প্রতিমন্ত্রী আজ রাজধানীর হাতিরঝিল অ্যাম্ফিথিয়েটারে ‘বিমান হাফ-ম্যারাথন প্রতিযোগিতা ২০২২’ এর পুরষ্কার বিতরণ অনুষ্ঠানে এসব কথা বলেন। 

বিমান প্রতিমন্ত্রী বলেন, ঢাকা টু নিউইয়র্ক ফ্লাইট চালুর বিষয়েও অনেক দূর অগ্রসর হয়েছে। ঢাকা থেকে জাপানের নারিতাতে ফ্লাইট চালুর বিষয়ে সব কিছু চূড়ান্ত হয়েছে। শুধু করোনার কারণে কার্যক্রম থেমে আছে। পৃথিবীর অন্য আন্তর্জাতিক গন্তব্যগুলোতেও বিমান অদূর ভবিষ্যতে ডানা মেলবে। 

প্রতি বছর বিমান বাংলাদেশ এয়ারলাইনস ম্যারাথনের আয়োজন করা হবে জানিয়ে প্রতিমন্ত্রী বলেন, ৭ মার্চ বঙ্গবন্ধুর ঐতিহাসিক ভাষণ, ১৭ মার্চ বঙ্গবন্ধুর জন্মদিন, ২৬ মার্চ মহান স্বাধীনতা দিবস। সুতরাং 'মার্চ আমাদের অহংকারের মাস। তাই ভিন্ন আঙ্গিকে আজকের ম্যারাথনের আয়োজন। এখন থেকে প্রতি বছর বিমানের আয়োজনে আরো বড় পরিসরে ম্যারাথন প্রতিযোগিতা অনুষ্ঠিত হবে।
মাহবুব আলী বলেন, বঙ্গবন্ধুর হাতে শুরু হয়েছিল বিমান বাংলাদেশ এয়ারলাইনস। আজকে বঙ্গবন্ধু কন্যার হাতে তারুণ্য দীপ্ত বিমান এগিয়ে চলছে। দেশের বিমানবন্দরগুলো একের পর এক সাজানো হয়েছে আন্তর্জাতিক অবয়বে। হযরত শাহজালাল আন্তর্জাতিক বিমানবন্দরের তৃতীয় টার্মিনাল এখন দৃশ্যমান। 
বেসামরিক বিমান পরিবহন ও পর্যটন মন্ত্রণালয়ের সচিব মোঃ মোকাম্মেল হোসেন, বিমান পরিচালনা পর্ষদের সদস্য ব্যারিস্টার তানজীব উল আলম এবং বিমান বাংলাদেশ এয়ারলাইন্সের ঊর্ধ্বতন কর্মকর্তাবৃন্দ অনুষ্ঠানে উপস্থিত ছিলেন। 

বিমানের সুবর্ণজয়ন্তী উপলক্ষ্যে আয়োজিত হাফ-ম্যারাথন প্রতিযোগিতা বাংলাদেশসহ ১০টি দেশের  ১ হাজার ৮৬২ অ্যাথলেট অংশগ্রহণ করেছেন। এর মধ্যে বিদেশি প্রতিযোগী ছিলেন ২৫ জন। 

Bangladesh Embassy in Madrid organizes a seminar titled 

Bangabandhu and Bangladesh getting closer to Spain
Madrid (Spain), 11 March :

The Embassy of Bangladesh in Madrid organized a seminar yesterday at the University of Santiago de Compostela in Spain, with the theme ‘Bangabandhu and Bangladesh getting closer to Spain’ as part of the twin celebrations of the Golden Jubilee of the independence of Bangladesh and the Birth Centenary of the Father of the Nation Bangabandhu Sheikh Mujibur Rahman. 

The Ambassador of Bangladesh to Spain, Andorra and Equatorial Guinea Mohammad Sarwar Mahmood, paid profound homage to the Father of the Nation. He recalled with deep reverence, the political philosophy and the immortal legacy of the struggle, sacrifice and leadership of Bangabandhu as the founding father and architect of the independent Bangladesh. 

The event generated remarkable interest in Bangabandhu and the Great Liberation War of 1971 in the Spanish public sphere and contributed to the people´s appreciation of the glorious history and the rich tradition and heritage of Bangladesh.

Professor of Bangladesh University of Professionals (BUP), Dhaka Dr. Syed Anwar Husain, presented the keynote. Rector of the University of Santiago de Compostela Professor Dr. Antonio López, the first Ambassador of Spain to Bangladesh Mr. Arturo Pérez Martínez, Inditex Chair of Spanish Language and Culture of Dhaka University Professor Dr. Santiago Fernández Mosquera and Vice-Rector of the University of Coruña Professor Dr. Pilar García de la Torre also addressed the seminar. 

